
САР ТУТМЫН МАКРО ЭДИЙН ЗАСГИЙН ТОЙМ 

2013 оны VII сар

ҮНДСЭН ҮЗҮҮЛЭЛТҮҮД: ДНБ, УЛСЫН ТӨСӨВ, ГАДААД ХУДАЛДАА, ВАЛЮТЫН ХАНШ, ИНФЛЯЦ

Эх сурвалж: ҮСХ, МБ

ДНБ 2013 оны 2 улиралд өсөлттөй байна                                                

ДНБ (2005 оны зэрэгцүүлэх үнээр) 2 дугаар улиралд 

өнгөрсөн оны мөн үеэс 14.3% өссөн бөгөөд өмнөх 

улирлын 7.1% өсөлтийг бодвол сайжирсан байна. Энэ 

оны эхний 2 улирлын байдлаар ДНБ  (2005 оны 

зэрэгцүүлэх үнээр) өнгөрсөн оны мөн үеэс 11.3% өссөн. 

Харин оны үнээр 7,591 тэрбум төгрөгт хүрч, өнгөрсөн 

оны мөн үеэс 18.8% өсчээ. Засгийн газар Чингис 

бондын орлогоос зарцуулж эхэлсэн мөн ХАА салбарын 

гарцын өсөлт зэрэг нь II улиралд эдийн засаг өсөлттөй 

гарахад нөлөөлөв. 

Улсын нэгдсэн төсвийн алдагдал бага зэрэг өсөв

2013 оны эхний 7 сарын байдлаар Улсын нэгдсэн 

төсвийн орлого өссөн дүнгээр 3,040, зарлага 3,186 

тэрбум төгрөг болж, төсвийн тэнцэл 146 тэрбум 

төгрөгийн алдагдалтай гарлаа. Энэ нь өнгөрсөн жилийн 

мөн үеийн 600 тэрбум төгрөгийн алдагдалтай 

харьцуулахад сайжирсан бөгөөд орлого 10.8% өсөж, 

зардал 4.7% буурчээ. Улсын нэгдсэн төсөв ийнхүү 

алдагдалтай гарахад Улсын төсвийн 423.7 тэрбум 

төгрөгийн алдагдал нөлөөлсөн байна. 

Гадаад худалдааны алдагдал 1.3 тэрбум ам.доллар

2013 оны эхний 7 сарын байдлаар нийт барааны эргэлт 

өмнөх оны мөн үеэс 7.2% буурч 6 тэрбум ам.доллар 

болжээ. Экспорт 7.3%, импорт 7.1% буурснаас гадаад 

худалдааны алдагдал  1.3 тэрбум ам.долларт хүрэв. 

Харин өмнөх сарынхтай харьцуулбал экспорт 13.3% 

буурч, импорт 1.9% өссөн байна. Экспортолсон чулуун 

нүүрсний үнийн дүн эхний 7 сарын байдлаар өмнөх оны 

мөн үеэс 49%, биет хэмжээгээр 25% буурсан 

үзүүлэлттэй хэвээр байна. Оюу Толгой зэсийн 

экспортоо эхлүүлсэн хэдий ч одоогоор зэсийн 

экспортод тодорхой өөрчлөлт гараагүй байна. 

Ам. долларын ханш чангарав                                            

Төгрөгийн ам. доллартай харьцах ханш 7 сард хүчтэй 

суларч  2011 оны 12 дугаар сараас хойших доод 

түвшинд хүрэв. Нэг ам.доллар 7 дугаар сард дунджаар 

1,474 байсан нь өмнөх сарынхтай харьцуулахад 2.5%, 

өнгөрсөн оны мөн үеэс 9.7% өндөр үзүүлэлт юм. 

Төгрөгийн ханш 8 дугаар сарын хоёр дахь долоо хоногт 

оны эхнээс 13% суларсан бөгөөд өнгөрсөн дөрвөн 

жилийн доод түвшинд хүрэв. Инфляц 8.3%        

Хэрэглээний үнийн улсын индекс 7 дугаар сард мөн л 

буурч, 8.3% болжээ. Энэ нь өнгөрсөн оны мөн үеэс 6.2 

нэгжээр бага үзүүлэлт юм. Инфляц оны эхнээс 4.9%, 

өмнөх сарынхаас 0.1% өссөн байна. Өнгөрсөн сартай 

харьцуулахад Хүнсний бараа, ундаа, усны бүлгийн үнэ 

буурсан байна: төмс, хүнсний ногооны үнээс бусад 

хүнсний барааны үнэ тогтмол буюу мах, махан 

бүтээгдэхүүн, сүү, сүүн бүтээгдэхүүн, өндөгний үнэ 

хямдарчээ. Мөн тээврийн хэрэгсэл худалдан авах үнэ 

буурсан бол орон сууцны бодит түрээс, засвар 

үйлчилгээний хөлс нэмэгдсэн байна.

САНХҮҮГИЙН САЛБАР: МӨНГӨ, ХАДГАЛАМЖ, ЗЭЭЛ

 Эх сурвалж: ҮСХ, МБ

Хураангуй

Мөнгөний нийлүүлэлт (М2) 8 их наяд төгрөг

М2 мөнгө өмнөх оны мөн үеэс 16.3% нэмэгдэж, 

өнгөрсөн сарынхаас 1.1% өсөж 8.1 их наяд төгрөг ( 5.4 

тэрбум ам.доллар) болжээ. Гүйлгээнд байгаа бэлэн 

мөнгө өнгөрсөн оныхоос 3.8% өсөж, өмнөх сарынхаас 

0.4% буурч 832 тэрбум төгрөг болсон нь нийт мөнгөний 

10.3%-ийг эзэлж байна. 2010 оны 4 дүгээр сард 14.1% 

байсан энэ үзүүлэлт сүүлийн жилүүдэд буурсаар байгаа 

юм.

> Монголбанк 180 тэрбум төгрөгийн алдагдал хүлээгээд байсан"Хадгаламж" банкийг албадан татан буулгаж, тус банкны актив, 

пассив хөрөнгийг салбар, нэгжийн хамт Төрийн банкинд шилжүүлэх шийдвэр гаргав.

Энэ оны 2 улиралд ДНБ өнгөрсөн оны мөн үеэс 14.3% өссөн нь өмнөх улирлын 7.1% өсөлтийг бодвол харьцангуй өндөр 

үзүүлэлт юм. ДНБ бүрдүүлж буй салбарууд дундаас хөдөө аж ахуй хамгийн их өсөлттэй байна. Бойжиж буй төлийн тоо 

ихэссэн зэрэг нь энэхүү салбарын өсөлт өнгөрсөн оны мөн үетэй харьцуулахад  21% хүрэхэд нөлөөлжээ. Үйлчилгээний салбар 

11% өссөн бол аж үйлдвэр, барилгын салбар 13% өссөн байна. Үүнд орон сууц, эмнэлэг, сургууль, соёлын барилга болон авто 

замын байгууламж эрс өссөн нь нөлөөлжээ. ДНБ улирлын өсөлтөд гадаадын шууд хөрөнгө оруулалтаас илүү Чингис бондын 

орлогын зарцуулалт зэрэг дотоодын хөрөнгө оруулалтын өсөлт гол үүрэг гүйцэтгэжээ. Учир нь Улсын нэгдсэн төсвийн 

алдагдлын 526.3 тэрбум орчим төгрөг Засгийн газрын бондоор санхүүжигдсэн. 

Энэ оны эхний хагас жилийн байдлаар Гадаадын шууд хөрөнгө оруулалт  өмнөх оны мөн үетэй харьцуулахад 43% буюу 727 

сая ам.доллараар буурсан байна. Экспортын орлого энэ оны эхний долоон сарын байдлаар өмнөх оны мөн үетэй харьцуулахад 

7% хумигдаж, тэр дундаа эрдэс бүтээгдэхүүний экспортын орлого 18% буюу 418 сая ам. доллараар багассанаар дотоодын зах 

зээлд орж ирэх валютын урсгал буурсан бөгөөд төгрөгийн ханшийг сулруулж байна. Төгрөгийн ханш 8 дугаар сарын хоёр дахь 

долоо хоногт оны эхнээс 13% суларсан бөгөөд өнгөрсөн дөрвөн жилийн доод түвшинд хүрэв.                                                                                                                             

Хэсэг хугацааны дараа төгрөгийн ханш сулрах нь  төлбөрийн тэнцлийг сайжруулдаг хэдий ч импортоос хамааралтай манай 

улсад энэ нь эерэг нөлөө үзүүлэхгүй юм. Дэлхийн зах зээл дэх эрдэс бүтээгдэхүүний эрэлт хэрэгцээ үнэ ханшаас үл хамааран 

бага байгаа тул ханш сулрах нь тус болохгүй.                                                                                                                                                

Монголбанк, Засгийн газрын үнэ тогтворжуулах хөтөлбөрийн хүрээнд дотоодын компаниуд шатахуун нөөцөлж, худалдан 

авалтын олон суваг бий болгож чадсан тул шатахууны үнэ одоогоор тогтвортой байна. Харин цаашид ханш улам суларвал 

дотоодын шатахуун импортлогчид үнээ нэмэх магадлалтай. Цахилгааны суурь үнэ нэмэгдэж байгаа тул бараа бүтээгдэхүүний 

үнэ намраас нэмэгдэхийн зэрэгцээ ихэнх бараа бүтээгдэхүүнээ импортоор хангадаг манай улсын хэрэглээний үнийн индекс 

өсөж болох юм. Энэхүү үзэгдлийг инфляц импортлох гэж ч нэрлэдэг. Монголбанкны зүгээс хэдийгээр мөнгөний 

нийлүүлэлтийг хийж байгаа ч үүний ихэнх хувь нь ам. долларт хөрвөсөөр байгаа бөгөөд гадаад зах зэлийн нөлөөллийг дан 

ганцаараа шийдвэрлэж чадахгүй билээ. 

Хадгаламжийн хэмжээ бага зэрэг өсөв                                                            

Нийт хадгаламжийн хэмжээ өмнөх онтой харьцуулахад 

18.6%, өмнөх сарынхаас 4% өсөж 5.2 их наяд төгрөг ( 

3.5 тэрбум ам.доллар) боллоо. Үүнээс төгрөгийн 

хадгаламж 4 их наяд, валютынх 1.2 их наяд төгрөг 

байна. Төгрөгийн хадгаламж өмнөх оны мөн үеэс 28.2% 

өсөж, валютынх 4.6% буурсан бол өмнөх сарынхтай 

харьцуулахад төгрөгийн хадгаламж 1.9%, валютынх 

11.5% өсөв. 

Чанаргүй зээлийн хэмжээ эрс өсөв                                         

Чанаргүй зээлийн хэмжээ өмнөх сарынхаас 43%, 

өнгөрсөн оныхоос 48% өсөж 453 тэрбум төгрөгт хүрлээ. 

Энэ нь нийт зээлийн 5%-ийг эзэлж байна. Зээлийн 

өрийн үлдэгдэл өмнөх сарынхаас 5.9%, өнгөрсөн оны 

мөн үеэс 41.8% тус тус нэмэгдэж, 9.1 их наяд төгрөг ( 

6.2 тэрбум ам.доллар) боллоо. 

Сарын онцлох үйл явдал

> Oюу Толгой ХХК 7 дугаар сарын 9-нд зэсийн баяжмалын экспортоо эхлүүлэв.

> Эрчим хүчний зохицуулах хорооноос цахилгаан, дулааны үнийг 8 дугаар сараас нэмэх тогтоол гаргалаа. Ахуйн хэрэглээний 

үнийг 15%, албан газар, уул уурхайн салбарынхыг 30% өсгөх юм. Учир нь эрчим хүчний салбар өнгөрсөн жил 60 орчим 

тэрбум төгрөгийн алдагдал хүлээсэн байна.  

